24 Augustus 2008

veertiende sondag in koninkrykstyd

liturgiese voorstel vierde sondag van barmhartigheidsmaand

	Leesroostertekste

Fokusteks:

Matteus 16:13-20
Ander tekste: 
Eksodus 1:8-2:10; Psalm 124; 




Romeine 12:1-8

Sien Basisliturgie.
	Inleiding

Mense het dit nie in hulle om barmhartig te wees nie. Dit is eers  ons Jesus as Here erken en lid word van sy kerk op aarde, dat ons iets van God se barmhartigheid aan die wêreld kan vertoon. Ons moet ook toelaat dat die Here ons denke vernuwe, sodat ons anders as die wêreld na die noodlydendes sal kyk en hulle met die liefde en deernis van God behandel. Dan sal ons ook ervaar dat hulle wat God getrou dien, self sy genade ervaar.



	God versamel ons voor Hom

Aanvangswoord

Voorganger:
As die Here ons nie gehelp het nie

    
dit moet ons bely,

    
as die Here ons nie gehelp het

    
toe mense ons nodig gehad het nie,

   
het ons hulle in hulle nood gelos.

Gemeente:
Here maak ons barmhartig soos U


barmhartig is.

Voorganger: 
As die Here ons nie gelei het nie

     
dit moet ons bely,

     
as die Here ons nie gelei het nie,

    
toe ons ons denke moes vernuwe,

     
dan het ons nog goddeloos gelewe.

Gemeente: 
Here, vul ons met u vernuwende Gees.

Voorganger: 
As die Here ons nie gelei het nie,

     
dit moet ons bely,

     
as die Here ons nie gelei het 

     
toe ons ons lewe as ’n offer moes gee nie,

     
dan het ons nog net vir onsself gelewe.

Gemeente: 
Here, ons wy ons lewe aan U

Voorganger: 
Aan die Here kom die lof toe:

    
Hy sal nie toelaat dat ons ’n prooi van sonde word nie.

    
Ons is bevry van sonde 

    
soos ’n voël uit die wip van ’n voëlvanger.

Gemeente: 
Ons hulp kom van die Here

     
wat hemel en aarde gemaak het.


	Diens van die tafel

In aansluiting by die teks kan ’n  belydenisnagmaal gevier word. Na die lees van die formulier word daar in drie vrae aan die gemeente gevra om hulle belydenis te bevestig.

Sien voorstel hieronder.



	Diens van die Woord

Voer ’n toneeltjie op of bied ’n poppekas aan waarin luiperd vir aap ’n opdrag gee om leeu se gesag te ondermyn deur die hiënas te ondersteun. Aap gehoorsaam nie vir luiperd nie en word deur leeu geprys.(gebruik dalk Lion King-karakters). Die Here verwag van ons om Hom te gehoorsaam en dien, veral as maats van ons verwag om verkeerde dinge te doen (nav Eks 1:15-22).


	Uitsending

Verbintenis

Voorganger: 
God gee ons die gawe om te dien.

Gemeente: 
Ons sal gaan en dien.

Voorganger: 
God gee die gawe om mense te bemoedig.

Gemeente: 
Ons al gaan en mense bemoedig.

Voorganger: 
God gee ons die gawe om ander te help.

Gemeente:
Ons sal gaan en ander help 
(uit Rom 12:6-8).

	Musiek en sang

Geloofsbelydenis:  Lied 168:1, 3 “Heilige Jesus”;  Lied 514 “Ek weet vir seker”; Lied 542 “Jesus, ons loof U”; Flam 65 “Jesus, u Naam is ons vryheidslied”; 
	Flam 72 “Ons glo”; NSG 257 “Ek het u stem gehoor”; 

NSG 258 “Kom tot die Heer”; NSG 348 “Ek glo in God”


Voorstel

Belydenisnagmaal

Voorganger:

Geliefdes, die nagmaal wat ons vier, is ’n bewys van die grootheid van God se liefde vir ons. Dit wat geen mens in homself kon doen nie, het God gedoen deur sy Seun in die gestalte van ’n mens te stuur as ’n offer vir ons sonde. Die nagmaal bevestig aan ons dat daar geen ander Verlosser as Jesus Christus, die Seun van God, is nie en dat ons volkome vergewing van ons sondes kan kry op grond van sy enige offer aan die kruis. In die nagmaal verwerp ons alle eie pogings om ons self te red en plaas ons, ons volle vertroue op die soenverdienste van ons Here Jesus Christus aan die kruis, waarvan die tekens van brood en wyn getuig.

So is die nagmaal ’n openbare belydenis van ons geloof in Jesus Christus, die Seun van God, as ons enigste Verlosser. Met die neem en gebruik van die tekens verklaar ons dat ons die verlossing deelagtig geword het net soos die brood en die wyn deel van ons word.

Voordat ons die tekens van genade kan ontvang en gebruik, moet ons ons ondersoek en seker maak dat ons steeds uit die geloof lewe dat Jesus Christus ons enigste Verlosser en Saligmaker is.

Antwoord nou opreg op die volgende vrae voor God en sy gemeente:

Ten eerste: Glo jy dat die Ou en Nuwe Testament die ware Woord van God is wat ons die enigste weg tot redding leer, soos dit ook vervat is in die artikels van die Christelike geloof en in die kerk hier geleer word?

Ten tweede: Bely jy dat jy as ’n sondaar gebore is en die oordeel van God verdien, dat Jesus Christus in jou plek die straf vir ons sonde gedra het en dat jy op grond van sy soenverdienste aan die kruis die ewige lewe het.

Ten derde: Beloof jy dat jy uit dankbaarheid die Here met jou hele lewe sal dien en eer en sy naam sal verheerlik.

Gemeente: Ja

Voorganger: Bely dan nou saam met die kerk van alle eeue jou geloof in die Drie-enige God, Vader, Seun en Heilige Gees.

Geloofsbelydenis

Uitnodiging

Geliefdes in die Here, kom, want alles is nou gereed.  Die Here het sy tafel berei vir dié wat in Hom glo en Hom liefhet. Daarom nooi Hy ons uit met hierdie woorde: “Ek is die brood wat lewe gee. Wie na My toe kom, sal nooit weer honger kry nie, en wie in My glo, sal nooit weer dors kry nie . . . Wie my liggaam eet en my bloed drink, het die ewige lewe, en Ek sal hom op die laaste dag uit die dood laat opstaan. My liggaam is die ware voedsel, en my bloed is die ware drank.”

preekstudie – MATTEUS 16:13-20

Inleiding

Die perikoop het ’n duidelike Christologiese en ekklesiologiese klem. Aan die een kant wil Matteus 16 beklemtoon dat Jesus die Christus is, die Seun van die lewende God. Aan die ander kant is dit ook duidelik dat die Seun van God nie alleen wil wees nie. Hy soek mense se geselskap. Hy versamel vir Hom ’n gemeente. Hy bou sy gemeente met sondaars. Daar is ’n intieme band in die gedeelte tussen Jesus en sy kerk. Wie Jesus as Here bely, word onmiddellik ook deel van die kerk as gemeenskap van mense wat aan Christus behoort. Wie “Jesus” sê, sê ook “kerk” en andersom. Ons sou ook kon sê dat Matteus 16:13-20 twee vrae wil beantwoord: Wie is Jesus? Wat is die kerk? In ’n tyd waarin identiteitsvrae (wie is Jesus? Wat is die kerk? Wat is die roeping van die kerk? ens) op die tafel is, bied die gedeelte myns insiens wonderlike perspektiewe vir die prediking.

Teks en konteks

Die gedeelte bestaan uit drie dele: die vraag aan die dissipels oor die identiteit van Jesus wat uitloop op die belydenis van Petrus (v 13-16); die uitspraak van Jesus oor Petrus as die rots waarop Hy sy kerk sal bou (v 17-19);  en die opdrag aan die dissipels om oor Jesus se identiteit te swyg (v 20). Daar is natuurlik al baie oor die dissipels se reaksie op Jesus se vraag oor sy identiteit en Petrus se belydenis geskryf. Dis egter interessant dat daar nie juis aandag gegee word aan die kwessie hoekom Jesus in die eerste plek dié vraag aan hulle gevra het nie.

’n Voor die hand liggende (dogmatiese?) antwoord is dat Jesus eenvoudig die dissipels se geloof in Hom wou toets. Dit is seker moontlik om die teks so te verstaan. Ons moet egter ook onthou dat Jesus deel was van ’n samelewing waarin eer en skaamte ’n uiters belangrike waarde was (vgl Malina en Rohrbaugh). Eer het te make gehad met ’n persoon se waarde as mens en die erkenning daarvan deur ander. Hierteenoor het skaamte veral te doen gehad met persone se sensitiwiteit vir hulle openbare reputasie, veral aan die kant van vroue. Skaamte was dus ook ’n positiewe waarde. Die antieke mens se belangrikste dryfveer was dat die persoon se eie waarde deur ander erken moes word. Uiteraard het die groep waartoe die individu behoort, die grootste rol in hierdie verband gespeel. Die groep se erkenning van die individu se eer het tot gevolg gehad dat die individu se goeie naam in stand gehou is. In die antieke wêreld was die groep alles. Elke mens was ingebed in sy groep en het sy/haar identiteit slegs in relasie met die groep gevind. Wat getel het, was nie wat jy nie, maar wat ander van jou dink.

Lees ons dus die vraag van Jesus deur ’n moderne, Westerse bril, lei ons af dat Hy presies geweet het wie Hy is en dat Hy sy volgelinge se kennis wou toets. Kyk ons egter na die vraag deur ’n sosiaal-historiese bril, lyk dit asof Jesus, as kind van sy tyd, sensitief was vir sy reputasie en dit vir Hom daarom belangrik was wat ander mense van Hom dink en sê (vgl ook J H Neyrey). Die opinies oor Jesus het uiteengeloop. Baie het Hom gesien as maar net nog een van die vele “messiasse” wat in Palestina se strate loop en preek het. Party het gemeen dat Hy Johannes die Doper was wat uit die dood opgestaan het – Herodes Antipas se siening (14:2). Ander het gesê dat Hy Elia is – baie Jode het geglo dat Elia die voorloper van die beloofde Messias is. As gevolg van die kombinasie van mag en lyding wat kenmerkend van die bediening van Jeremia was, het ander geglo dat die Ou-Testamentiese profeet in Jesus “herrys” het. Dit kan wees dat Jeremia se oordeelsprediking ook ’n rol gespeel het in die identifisering van Jesus met hierdie profeet. 

Jesus se vraag loop uit op Petrus se belydenis in vers 16: “U is die Christus, die Seun van die lewende God.” Elkeen van die titels in die belydenis is ryk aan betekenis. “Christus” is die Griekse ekwivalent vir “Messias” of “Gesalfde”. Wanneer Petrus hierdie belydenis uitspreek, sê Hy daarmee dat Jesus die vervulling is van wat God belowe het, dat Jesus die Een is wat die koninkryk van God nuut kom vestig, dat Jesus se heerskappy uiteindelik vir almal sigbaar gaan wees (W Grundmann). Die uitdrukking “die lewende God” is ontleen aan die Ou Testament (E Schweizer). God word op baie plekke in die Ou Testament beskryf as die lewende, werkende, leidende en teenwoordige God (vgl Deut 5:26; Ps 42:3 en 84:3). Petrus se belydenis beklemtoon dus ook die Godheid van Jesus. In Jesus het God die geskiedenis binnegetree om mense te red en verlos. In Jesus spreek, handel, roep en verskyn God
(J T Nielsen).

Daar is eksegete wat die egtheid van vers 17-19 bevraagteken omdat dié verse nie in Markus en Lukas voorkom nie (vgl D A Carson vir ’n volledige bespreking van die verskillende standpunte). In dié bydrae word egter gewerk met die eenheid van die teks soos dit voor ons lê en word die kwessie nie verder hier beredeneer nie. Volgens vers 17 kom Petrus se belydenis nie uit hom nie. Dit is nie “vlees en bloed” – ’n Joodse uitdrukking vir die brose en verganklike mens – wat die waarheid oor Jesus aan hom geopenbaar het nie, maar God self. Geloof in Jesus Christus is nie ’n kreatiewe skepping van die mens nie, maar ’n Godgegewe geskenk (Nielsen). Geloof is nooit kreatief nie, maar altyd reseptief. Geloof is volledig aangewese en betrokke op God se genade. Daarom glo ek nie in my geloof nie, maar in God wat geloof aan my skenk. Geloofsekerheid is ook nie sekerheid van geloof nie, maar van Christus. Ek ys soms as ek hoor hoe mense praat van “my” geloof of “my” bekering, asof hulle al heel oulik op hulle eie geloofsbene staan. Matteus 16 sny alle vorme van godsdienstige roem, hoe subtiel ook al, by die wortel af. Geloof kom nie uit die mens nie, maar is ’n gawe van God.

In vers 18 noem Jesus Petrus die rots waarop Hy sy kerk sal bou. In die Grieks lui die vers: “Jy is Petrus (Gr petros) en op hierdie rots (Gr petra) sal Ek my kerk bou.” Daar is eksegete wat die verskil tussen petros en petra wil gebruik om die teks anders te lees. Dit is dan nie Petrus wat die rots is nie, maar Jesus self. Ander sien die rots weer as die belydenis oor Jesus wat Petrus so pas uitgespreek het. Dit is interessant dat selfs die gewilde “Boodskap” die teks so vertaal: “Jou belydenis is die rots waarop Ek my kerk sal bou.” 

Myns insiens het ons hier egter te doen met ’n Protestantse reaksie teen die Rooms-Katolieke teologie wat die teks gebruik om die gesagsposisie van Petrus, wat deur die pous voortgesit word, te verdedig. Natuurlik kan ons nie die siening van Rome oor die primaat van Petrus aanvaar nie. Aan die ander kant bied die teks self geen grond om die “petra” bloot as Petrus se belydenis te sien nie. Jesus spreek Petrus persoonlik hier aan. Dit is hy wat die goeie belydenis deur God se genade afgelê het. Petrus en sy belydenis kan nie geskei word nie. Dit is Petrus wat bely. En dit is dieselfde Petrus wat in 22 al weer faal as hy nie kan verstaan dat die Messias moet ly nie. Die “rots” in 16:18 word ’n “Satan” in 16:23!

U Luz wys daarop dat Petrus nie die rots genoem word omdat hy beter of iets besonders was as die ander dissipels nie, maar omdat hy volgens die Christelike tradisie die persoon is wat die gelowiges aan die aardse Jesus bind. Hy is immers eerste geroep (4:18; 10:2). Petrus word nooit so uitgesonder dat hy meer as ’n gewone dissipel is nie. Hier is ook geen sprake van  “apostoliese suksessie” nie. Oor Petrus se opvolgers, onfeilbaarheid of eksklusiewe outoriteit sê die teks niks.  Matteus wys dat hy net soos die ander ’n lid van die dissipelkring was. Hy is die eerste onder gelykes. Hy verteenwoordig die dissipels, die kerk, in hulle Christusbelydenis, maar ook in hulle kleingelowigheid (14:31) en selfs verloëning van Jesus (26:69-75).

Die woord “kerk” kom hier vir die eerste keer in Matteus voor. Die Messias roep vir Hom ’n gemeente bymekaar met die belofte dat Hy self sy gemeente sal bou en versorg en dat die magte van die doderyk dit nie sal oorweldig nie. Ons moet die woord “kerk” hier waarskynlik nie in die moderne, institusionele sin van die woord verstaan nie. Jeremias toon aan dat die gebruik van die Griekse ekklesia in vers 18 teruggaan op die Hebreeuse woord eda wat in die Qumrangeskrifte na die Esseense geloofsgemeenskap verwys. Daarom is dit beter om ekklesia nie met “kerk” te vertaal nie, maar eerder met “volk van God”. Jesus versamel dus vir Hom ’n nuwe volk van God, in teenstelling met die “ou” volk van God wat eksklusief en partikularisties op Israel gerig was.

Die magte van die doderyk (lett “hek van Hades”) sal Jesus se gemeente nie oorweldig nie. Omdat die kerk aan Christus behoort, kan dit nie sterf nie. Carson wys daarop dat hierdie aanspraak belaglik is as Jesus niks meer as ’n arrogante prediker in ’n onbelangrike vasalstaat van die eerste-eeuse-Palestina was nie. Maar dit is die belofte van die Seun van God aan sy kerk. En dit is ’n ryk troos vir lidmate en predikante wat soms bang en bekommerd is oor die toekoms van die kerk.

In vers 19 word die sleutels van die koninkryk aan Petrus toevertrou. Die ontvang van sleutels dui op ’n bepaalde volmag. Volgens Ridderbos is die beeld wat hier gebruik word dié van ’n huisbediende wat van sy heer die sleutels ontvang en nou beheer het oor die toegang tot die huis, ook wat binne die huis gebeur (vgl Jes 22:22; Op 3:7). Die hoofsaak is dat Petrus volmag ontvang met betrekking tot die koninkryk van die hemel. Petrus kry van Jesus die volmag om die koninkryk van die hemel vir mense oop of toe te sluit. Hy ontvang van Jesus die mag om leiding te gee, te leer, genees, organiseer en om ook deur middel van die verkondiging van die evangelie mense die koninkryk van die hemel binne te laat of daar uit te sluit.
Nielsen merk op dat hierdie sleutelmag nie beperk word tot Petrus nie. In Matteus 18:18 en Johannes 20:23 word dié volmag ook uitgebrei en toegeken aan al die dissipels. Carson omskryf die betekenis van hierdie vers so: “Peter has no direct pipeline to heaven, still less do his decisions force heaven to comply; but he may be authoritative in binding and loosing because heaven has acted first (cf Acts 18:9-10). Those he ushers in or excludes have already been bound or loosed by God according to the gospel already revealed and which Peter, by confessing Jesus as the Messiah, has most clearly grasped.”

In vers 20 word die dissipels deur Jesus beveel om vir niemand te sê dat Hy die Christus is nie. Die rede hiervoor is waarskynlik dat Jesus op hierdie stadium besig was om aan die titel “Messias” ’n eie inhoud te gee wat grootliks verskil het van die nasionalistiese en politieke verwagtings wat die Jode destyds van die Messias gehad het. Indien hierdie titel nou in die openbaar vir Jesus gebruik sou word, sou die nasionalisme van die Jode net verder opvlam en dit is presies wat Jesus nie wou hê nie. Mense moenie tot geloof in Hom kom as gevolg van ’n titel nie, maar onder die invloed van sy lewe en bediening en deur die genadewerk van God in hulle hart (vgl 16:17). 

Preekvoorstel

De la Rey, De la Rey, sal jy die boere kom lei, de la Rey? Generaal De la Rey, soos een man sal ons om jou val, De la Rey . . .  Ons het ’n leier bitter nodig. Ons soek in ons dag mense wat ons kan lei, mense wat vir ons koers en rigting kan gee in onseker tye.

Matteus 16:13-20 sê De la Rey het gekom! Ons hoef nie te soek na ’n leier nie. Ons het ’n leier, ’n generaal wat ons met ons lewe kan vertrou. Sy naam is Jesus Christus. Hy is die Seun van God. Volgens hierdie gedeelte is Hy lewend teenwoordig by sy kerk en is Hy voortdurend besig om ons te lei, troos en versorg. Die vraag is net: Erken ons Hom as ons leier? Sien ons sy heerlikheid raak? Hoor ons sy stem as Hy met ons praat? En volg ons Hom as leier na?

In Jesus se tyd het baie mense sy wonders gesien en beleef. Hulle het sy boodskappe van liefde en versoening gehoor. Hulle het gesien hoe Hy uitreik na die uitskot, die verloorders van die samelewing en hulle ’n nuwe lewe gee. En tog het hulle Hom nie erken as die Messias nie. Vers 14 sê dat die menings oor Jesus uiteengeloop het. Baie mense het nogal van Hom gehou. Party het gesê Hy is Johannes die Doper. Ander het gemeen Hy is Elia. Nog ander het Hom gesien as Jeremia of net ’n gewone profeet. Die meeste het Hom egter nie erken as die Messias wat God se koninkryk tot by hulle gebring het nie. Hulle het gewag op ’n ander messias. Hulle het gewag op ’n De la Rey wat hulle met wapens en geweld van die Romeinse oorheersing sou bevry.

Daarom rig Jesus Hom tot sy intieme dissipelkring en vra hulle ’n baie persoonlike vraag: “Maar julle, wie, sê julle, is Ek? Vergeet van die ouens daar buite. Wie is Ek vir julle?” Dan antwoord Petrus: “U is die Christus, die Seun van die lewende God.”

Hierdie belydenis van Petrus is meer as net ’n mooi Sondagskoolantwoord. Met dié belydenis wys Petrus dat hy verstaan wie Jesus is. Jesus is nie maar net ’n profeet nie. Hy is nie maar ’n wonderwerker nie. Hy is nie ’n De la Rey wat gekom het om die heersende politieke orde omver te gooi nie. Hy is die Christus. Die Seun van die lewende God. Veral die titel “Christus” is belangrik. “Christus” beteken “Gesalfde”. Dit is ’n titel wat in die antieke wêreld veral vir konings en heersers gebruik is. Met hierdie belydenis erken Petrus Jesus as die Een wat alle mag het. Die Een wat gekom het om God se koninkryk te kom vestig, die Een wat leef en heers tot in ewigheid.

Wie Jesus as die Christus bely, gee daarmee beheer oor sy lewe prys. Erken Christus se baasskap oor haar/sy lewe. Erken Christus se koningskap oor haar/sy hele lewe. Hoe lyk dit in jou lewe? Het jy al tot hierdie belydenis gekom en daarmee die volledige heerskappy van Jesus Christus oor jou lewe aanvaar? Is Christus die Koning van jou lewe? As jy moeilike of belangrike besluite moet neem, praat jy met die Here daaroor? Raadpleeg jy Hom? Of besluit jy sommer self? As jy na ons land kyk? Sien jy nog die Here raak as die Een wat in beheer is en ’n plan het met ons land? Of sien jy net politieke leiers en hulle besluite raak? 

Ons hoef nie te wag op ’n De la Rey om ons te kom red nie. Ons het ’n Redder, ’n Verlosser. Iemand wat sy lewe vir ons gegee het en daarna ook uit die dood opgestaan het om vir ons ’n nuwe lewe te gee. Maar dan moet ons Hom, soos Petrus, ook erken as Here. As die Christus. En ons moet bewustelik ons hele lewe aan Hom oorgee.

Hoe kom ’n mens tot hierdie belydenis? Vers 17 sê dit is nie vlees en bloed wat dit aan ons openbaar nie, maar God. Dit is God wat deur die werking van die Heilige Gees en die prediking van die Woord ons oortuig wie Jesus is en geloof in ons hart werk. Geloof is nie ’n menslike prestasie nie. Dit is ’n gawe van God.

Mense wat Jesus as Here bely, word deel van die kerk. Dit is nog ’n belangrike aksent in die gedeelte. In vers 18 sê Jesus vir Petrus: “Jy is die rots waarop Ek my kerk gaan bou en die magte van die doderyk sal dit nie oorweldig nie.” Dit is genade van die Here dat Hy ons nie op ons eie laat met ons geloof en ons belydenis nie. Hy roep ons bymekaar as sy kinders en Hy noem ons sy kerk. Sy gemeente. Sy familie. Die volk van God. Die kerk, die gemeente is nie maar ’n sosiologiese verskynsel van ’n klomp godsdienstige entoesiaste nie. Die kerk is die eiendom van Christus. Hy is die hoof daarvan en is teenwoordig in sy kerk. Hy beloof hier dat Hy sy kerk bou en dat die magte van die bose dit nooit sal oorweldig nie.

Daarom is dit so belangrik om saam met die kerk te leef en my nie eenkant te hou nie. Vers 18 sê Jesus bou sy kerk nie met engele nie, maar met mense. Hy wil ons met ons gawes inskakel en gebruik in die kerk. En Hy bou nie sy kerk met volmaakte mense nie, maar met sondaars. Petrus was allesbehalwe volmaak. Net in die volgende gedeelte (v 22-23) word die belydende Petrus die vloekende Petrus wat niks van Jesus se lyding en sterwe wil weet nie. Die rotsman kry voete van klei. Die rots waarop Jesus sy kerk bou, word ’n satan wat ’n struikelblok vir Jesus is.

So word Petrus ’n tipiese dissipel wat ons verteenwoordig in ons hoogte- en laagtepunte voor die Here. Maar ons bly sy kerk. Al is ons dikwels ’n soekende, falende, aarselende kerk, die Here los ons nie. Hy hou uit en aan met ons. Wat ’n vreugde en voorreg dat ons Hom mag volg en dien!

